
ABSTRAK 

Konflik antara Indonesia dengan Malaysia tercetus sejak tahun 1950an lagi 

dan bermula tahun 2000 ketegangan akibat pelbagai isu seperti persempadanan, 

pekerja migran, budaya dan jerebu terus meningkat. Kajian lalu menunjukkan media 

massa terutama di Indonesia menjadi punca perbalahan ini melalui pelaporan yang 

kadangkala tidak seimbang. Tujuan kajian ini ialah untuk mengkaji kandungan 

media massa Indonesia dalam mentafsir hubungan dengan Malaysia dalam isu 

persempadanan, pekerja migran, budaya dan jerebu dari tahun 2008-2018. Ia 

dilakukan dengan menganalisis tanda bahasa dan maksud berita, serta menilai proses 

penghasilan berita tentang Malaysia dalam Metro TV, Televisi Republik Indonesia 

(TVRI), portal berita Kompas.Com dan AntaraNews.Com. Sebanyak 320 teks berita 

dari keempat-empat media dianalisis dan diikuti dengan temu bual bersama 8 (lapan) 

orang wartawan dan penyunting media terbabit. Semua data dianalisis menggunakan 

kaedah semiotik sosial visual dan dipandu oleh dua teori iaitu konstruksi sosial 

realiti dan budaya bilik berita. Dapatan kajian menunjukkan keempat-empat media 

menafsirkan Malaysia sebagai negara yang sering mencari masalah dengan 

Indonesia dalam keempat-empat isu yang dikaji. Metro TV dan TVRI mempunyai 

tafsiran yang hampir sama mengenai Malaysia dalam keempat isu yang dikaji iaitu 

Malaysia adalah sebuah negara atau bangsa yang angkuh, sering membuat masalah 

di persempadanan, mencuri sumber semula jadi dan budaya Indonesia, menyeksa 

pekerja migran Indonesia dan tidak mahu bertanggungjawab terhadap isu jerebu 

sedangkan syarikat Malaysia di Indonesia yang menjadi punca kebakaran hutan. 

Manakala, AntaraNews.Com dan Kompas.Com lebih menekankan dua isu iaitu 

persempadanan dan budaya dengan menilai Malaysia sebagai negara yang sering 

membuat onar. Dalam masa yang sama kedua portal berita ini juga memberi 

gambaran positif mengenai Malaysia sebagai sebuah negara yang tegas dan 

mengikut undang-undang dalam menyelesaikan isu pekerja migran Indonesia. 

Dalam isu jerebu pula, Kompas.Com menilai Malaysia sebagai bertanggungjawab 

kerana telah cuba memberi bantuan kepada Indonesia untuk menangani jerebu 

bersama. Penyelidikan ini menyumbang dalam merapatkan jurang kajian mengenai 

media, konflik dan hubungan antara Indonesia dan Malaysia dari segi fokus kajian, 

isu yang dikaji, metodologi dan teori. Hal ini dapat memperkayakan penyelidikan 

komunikasi dengan memberikan perspektif dan rangka penyelesaian yang berbeza 

mengenai konflik Indonesia-Malaysia. Sedangkan kajian lalu mengenai hubungan 

Indonesia-Malaysia lebih tertumpu kepada metod analisis isi kandungan kuantitatif 

dengan teori pembingkaian dan penentu agenda serta mengkaji hanya satu isu sahaja 

dengan tempoh kajian yang pendek. 

PORTRAYAL OF MALAYSIA-INDONESIA ISSUES  IN INDONESIAN 

NEWS PORTALS AND         TELEVISIONS: A SOCIAL VISUAL SEMIOTIC 

ANALYSIS 

 

ABSTRACT 

Conflict between Indonesia and Malaysia began since the 1950s and in the 

beginning of 2000 tensions due to various issues such as borders, migrant workers, 

culture and haze continued to increase. Past studies have shown that the mass media, 

especially in Indonesia, is the source of this controversy through sometimes 

unbalanced reporting. The purpose of this study is to examine the content of the 

Indonesian mass media in interpreting the relationship with Malaysia in the borders 

issue, migrant workers, culture and haze from 2008-2018. It is done by analyzing the 

signs and meaning of the news, as well as evaluating the process of producing news 

about Malaysia in Metro TV, Televisi Republik Indonesia (TVRI), Kompas.Com and 

AntaraNews.Com news portals. A total of 320 news texts from the four media were 

analyzed and followed by interviews with 8 (eight) journalists and media editors 

involved. All data were analyzed using visual social semiotics method and guided by 

two theories namely the construction of social reality and newsroom culture. The 

findings of the study showed that all four media interpreted Malaysia as a country 

that always looking for trouble with Indonesia in all four issues studied. Metro TV 

and TVRI have similar interpretations of Malaysia in all the four issues which are 

Malaysia is an arrogant country or nation, often creates problems at the border, steals 

Indonesia's natural resources and culture, tortures Indonesian migrant workers and 

does not want to take responsibility about the haze issue while Malaysian companies 

in Indonesia are the cause of forest fires. Meanwhile, AntaraNews.Com and 

Kompas.Com emphasize on two issues, namely borders and culture, by assessing 

Malaysia as a country that often makes trouble. At the same time, these two news 

portals also give a positive picture of Malaysia as a country that is firm and in 

accordance with the law in resolving the issue of Indonesian migrant workers. On the 

issue of haze, Kompas.Com assessed Malaysia as responsible for trying to provide 

assistance to Indonesia to deal with the haze together. This research contributes in 

bridging the research gap on media, conflict and relations between Indonesia and 

Malaysia in terms of research focus, issues studied, methodology and theory. This 

can enrich communication research by providing different perspectives and solution 

frameworks on the Indonesia-Malaysia conflict. While previous studies on 

Indonesia-Malaysia relations are more focused on quantitative content analysis 

methods with framing theory and agenda determinants as well as studying only one 

issue with a short study period. 

BAB 1 

PENGENALAN 

1.1 Latar Belakang Kajian 

Indonesia dan Malaysia adalah dua buah negara berjiran  di rantau Asia Tenggara. 

Lokasi geografi kedua-dua negara ini menyebabkan Indonesia dan Malaysia 

mempunyai banyak persamaan berbanding negara-negara Asia Tenggara yang lain 

seperti Thailand, Filipina, Vietnam, Laos dan Kemboja. Beberapa penyelidik 

terdahulu menulis tentang persamaan antara Indonesia dengan Malaysia termasuk 

budaya, agama dan bahasa. Kewujudan persamaan ini telah menyebabkan Indonesia-

Malaysia mendapat jolokan sebagai bangsa serumpun (Yakuub, 2009; Kremer, 

2011).  

Sejarah mencatatkan bahawa rantau Asia Tenggara seperti Semenanjung 

Tanah Melayu, Sumatera, Jawa dan Kalimantan adalah wilayah yang dinamik. 

Faktor ekonomi dalam bentuk perdagangan antara wilayah mendorong pergerakan 

masyarakat untuk melakukan perjalanan dari satu kawasan ke kawasan lain di 

wilayah ini. Semasa zaman penjajahan Eropah (Britain dan Belanda) atau tempoh 

sebelum kemerdekaan, pemuda Malaysia dan Indonesia berkongsi perjuangan untuk 

kemerdekaan masing-masing (Ghani & Paidi, 2013; Liow, 2010; Wardhani, 2009; 

Holst, 2007). 

Kedua-dua negara baik Indonesia dan Malaysia juga memiliki peranan 

strategik untuk ekonomi Asia Tenggara. Sejarah juga mencatatkan bahawa hubungan 

erat antara India dengan China ratusan tahun lepas memberikan peranan penting 

kepada Selat Melaka. Selat yang menghubungkan wilayah Indonesia dan Malaysia, 

merupakan jalan perdagangan antarabangsa, tidak hanya untuk wilayah Asia 

Tenggara, tetapi juga untuk ekonomi di wilayah Asia. Peranan strategik kedua-dua 

bangsa untuk pembangunan ekonomi Asia Tenggara telah berlangsung selama 

ratusan tahun hingga sekarang (Clark & Pietsch, 2014). 

Namun persamaan antara Indonesia dengan Malaysia tidak menjamin 

hubungan sentiasa harmoni antara kedua-duanya. Walaupun tidak berakhir dengan 

perang terbuka, kedua-dua negara sering terlibat dalam beberapa konflik. Sepanjang 

sejarah perkembangannya, hubungan antara Indonesia dengan Malaysia sering 

mengalami pasang surut. Pada waktu-waktu tertentu, hubungan antara Indonesia 

dengan Malaysia berada dalam situasi harmoni, tetapi kerap juga hubungan antara 

kedua-duanya mengalami ketegangan. Beberapa pakar menyatakan bahawa 

hubungan antara duanya yang sering berubah-ubah menyebabkan Indonesia-

Malaysia digelar sebagai abang-adik yang mempunyai hubungan cinta dan benci 

(Yakuub, 2009; Kremer, 2011). 

Sejarah mencatatkan bahawa terdapat beberapa fasa hubungan antara 

Indonesia dengan Malaysia. Fasa pertama adalah fasa abad kelima atau keenam 

hingga pada tahun 1940 atau berakhirnya penjajahan dan imperialisme Eropah di 

wilayah-wilayah yang kemudiannya dipecahkan menjadi Indonesia dan Malaysia. 

Fasa ini diciri dengan hubungan dinamik masyarakat yang tinggal di Semenanjung 

Tanah Melayu, Pulau Sumatera, Pulau Jawa dan Pulau Kalimantan. Hubungan 

ekonomi dalam bentuk perdagangan di wilayah ini telah menyebabkan pergerakan 

anggota masyarakat antara satu wilayah dengan wilayah yang lain (Ghani & Paidi, 

2013; Lewis, 2009).   

Hubungan emosi antara orang yang tinggal di kawasan-kawasan ini 

berterusan sehingga zaman penjajahan dan imperialisme Eropah. Wilayah 

Semenanjung Tanah Melayu (yang kemudiannya menjadi Malaysia) dikuasai oleh 

Kerajaan Inggeris, sementara kepulauan (yang kemudiannya menjadi Indonesia) 

dikuasai oleh Kerajaan Belanda. Penjajahan melahirkan semangat nasionalisme yang 

menyatukan pemuda di wilayah ini untuk mencapai kemerdekaan (Mackie, 1974). 

Indonesia dan Malaysia hampir dilahirkan sebagai sebuah negara merdeka pada 

tahun 1940-an dengan nama Melayu Raya atau Indonesia Raya (Liow, 2003; Holst, 

2007). 

Hubungan Indonesia-Malaysia yang harmoni hingga tahun 1950-an berubah 

menjadi tegang pada tahun 1960-an. Ia adalah fasa kedua hubungan antara kedua-dua 

negara. Pada masa itu, pemerintah Indonesia melancarkan konfrontasi terhadap 

Malaysia kerana tidak setuju dengan pembentukan negara persekutuan Malaysia 

(Semenanjung Tanah Melayu, Singapura, Sabah dan Sarawak). Pembentukan negara 

persekutuan Malaysia dilihat sebagai satu bentuk neo-kolonialisme dan neo-

imperialisme Inggeris di Asia Tenggara. Presiden Soekarno dari Indonesia sempat 

menghidupkan kembali semangat perang rakyat Indonesia untuk menentang 

Malaysia melalui slogan Ganjang Malaysia (Mat Yazid, 2013; Suhaini & Karim, 

2016).  

Fasa ketiga hubungan antara Indonesia dengan Malaysia berlangsung dari 

akhir 1960-an hingga 2000. Fasa ini diciri dengan kembalinya keharmonian antara 

Indonesia dengan Malaysia. Pada tahun 1967, Presiden Suharto Indonesia 

mengambil inisiatif untuk memulihkan hubungan dengan Malaysia (Mat Yazid, 

2013). Pada fasa ini, banyak kerjasama dilakukan oleh kedua-dua negara termasuk 

kerjasama ekonomi, politik dan sosiobudaya. Perdana Menteri Malaysia pada masa 

itu, Mahathir Mohammad dan Presiden Indonesia, Soeharto kerap mengadakan 

beberapa pertemuan dan komunikasi untuk mengeratkan hubungan antara kedua-dua 

negara (Ongge, 2015).   

Fasa terakhir hubungan antara Indonesia dengan Malaysia adalah dari tahun 

2000 hingga sekarang. Fasa ini dicirikan dengan banyak perkara yang melibatkan 

kedua-dua negara (Wan Hassan, Omar & Abdullah, 2017). Perkara-perkara dalam 

hubungan Indonesia dan Malaysia termasuk persempadanan wilayah (Druce & 

Baikoeni, 2016; Irwansyah, 2017; Anom, Peng Kee & Mohd Zawawi, 2014), isu 

pekerja migran Indonesia di Malaysia (Nesadurai, 2013), tuntutan pemilikan budaya 

(Maksum & Bustami, 2014; Hara, Omar & Rozak, 2013; Dwijayanto, 2014), dan 

masalah jerebu akibat kebakaran hutan dan tanah di Indonesia melarat hingga ke 

Malaysia dan Singapura.  

Masalah terkini iaitu dalam tiga tahun terakhir (2017 – 2020) antara 

Indonesia dengan Malaysia merangkumi pernyataan kontroversi seorang pengusaha 

pengangkutan dari Malaysia iaitu Datuk Shamsulbaharin dari Big Blue Capital (M) 

Sdn Bhd yang menghina aplikasi Gojek di Indonesia (Ogos 2019), kematian pekerja 

asing Indonesia Adelina Lisao di Pulau Pinang, Malaysia (Januari 2018), pemakaian 

kostum Kuda Lumping (Kuda Kepang) oleh Miss Grand International dari Malaysia 

(Oktober 2017) dan pemasangan gambar bendera Indonesia yang terbalik pada buku 

cenderahati Sukan Sea 2017 (Ogos 2017), serta kes pembunuhan Kim Jong Nam, 

saudara tiri pemimpin Korea Utara (Kim Jong Un) yang melibatkan pekerja migran 

Indonesia, Siti Aishah, di Lapangan Terbang KLIA2 (Februari 2017) . 

Kejadian yang melibatkan hubungan antara Indonesia dengan Malaysia juga 

menjadi topik hangat di media massa Indonesia. Beberapa kajian atau penyelidikan 

yang dilakukan terhadap media massa Indonesia menunjukkan bahawa laporan 

peristiwa yang melibatkan hubungan antara Indonesia dengan Malaysia sering 

dilakukan secara tidak seimbang. Sumber berita dan jalan cerita yang muncul sering 

kali hanya satu sisi dari Indonesia dan pelaporan dilakukan secara sensasi dan 

provokatif (Mohd Shariff et al., 2012; Adnan & Dunan, 2016; Nur Wijayani et al., 

2012; Syas, 2015; Parahita, 2013; Bharata & Nik Hasan, 2017).  Akibat dari 

pelaporan sebegini, perbalahan rakyat kedua negara sering berlaku kerana rakyat 

bergantung kepada media untuk mengetahui masalah antara keduanya.  Liputan ini 

telah menimbulkan kemarahan dan kekecewaan masyarakat Indonesia, khasnya (Selo 

et al., 2016; Latif et al., 2015).  

Dalam situasi konflik, media massa seharusnya mempunyai tanggungjawab 

untuk mengekalkan suasana damai antara kedua-dua negara. Galtung dan Fischer 

(2013) dan Lynch dan McGoldrick (2006) menyatakan bahawa media massa perlu 

bertindak mengurangkan konflik untuk mengelakkan ia menjadi lebih besar dan 

mengeruhkan keadaan. Begitu juga keadaannya dalam situasi hubungan Indonesia-

Malaysia. Hal ini kerana konflik antara Indonesia dan Malaysia boleh menjejaskan 

keharmonian Asia Tenggara dari segi ekonomi dan ketenteraman serantau.   

Indonesia-Malaysia mempunyai peranan penting di rantau Asia Tenggara 

kerana kedudukan yang sangat strategik di Selat Melaka dan Laut China Selatan. 

Kedua-dua kawasan laut ini juga kawasan strategik yang menghubungkan Asia 

Selatan dan Asia Timur serta benua Asia dengan benua Australia. Indonesia-

Malaysia berada di jalan perdagangan antarabangsa yang menghubungkan pelbagai 

wilayah di dunia (Anugrah & Rudiany, 2020; Maksum, 2016; Madu, 2008).  

Justeru, suasana damai dan kondusif antara Indonesia dan Malaysia sangat 

diperlukan, bukan hanya untuk kedua-dua negara tetapi juga untuk negara-negara 

lain yang memerlukan wilayah kedua negara ini sebagai jalan perdagangan 

antarabangsa. Sekiranya berlaku konflik antara kedua-dua negara ia akan 

mengganggu keamanan dan keselesaan di rantau Asia Tenggara. 

Dalam konteks media dan konflik, kajian ini menghujahkan bahawa media 

mempunyai keupayaan meningkatkan atau mengurangkan konflik antara Indonesia 

dan Malaysia melalui pelaporannya. Justeru, dalam kajian ini, penyelidik cuba 

mengkaji cara pembinaan tanda dan makna tanda dalam berita tentang peristiwa yang 

melibatkan hubungan antara Malaysia dengan Indonesia di beberapa media massa 

Indonesia. Ia termasuk tanda bahasa digunakan dalam berita. Selanjutnya, 

penyelidikan ini juga bertujuan meneroka proses pengeluaran berita yang berlaku di 

setiap institusi media massa ini. Ia dilakukan untuk mengetahui hal yang digunakan 

oleh pengurus media massa dalam penggunaan sumber semiotik untuk melaporkan 

peristiwa yang melibatkan hubungan Indonesia-Malaysia. 

1.2 Pernyataan Masalah  

Hujahan utama kajian ini adalah media massa mampu mengurang atau 

meningkatkan konflik Indonesia-Malaysia melalui konstruksi dan kandungan berita 

yang dipersembahkan kepada rakyat kedua negara.  Hubungan antara Indonesia 

dengan Malaysia sering mengalami pasang surut sejak tahun 1950an lagi dan konflik 

antara kedua negara ini semakin meningkat bermula tahun 2000 hingga sekarang. 

Antara punca konflik adalah dari pulau-pulau yang dipertikaikan seperti Sipadan dan 

Ligitan, Blok Ambalat, isu tuntutan budaya, isu-isu pekerja migran Indonesia di 

Malaysia, dan masalah jerebu daripada kebakaran tanah dan hutan di Indonesia 

menjadi lebih kerap. Masalah hubungan Indonesia-Malaysia bertambah buruk 

apabila dilaporkan dalam media massa. Ia berlaku kerana media massa mampu 

menghasilkan persepsi negatif tentang masalah hubungan antara kedua-dua negara 

(Bharata & Nik Hasan, 2017; Adnan & Dunan, 2016; Syas, 2015; Priyowidodo & 

Indrayani, 2014). Persepsi negatif ini mempengaruhi imej kedua-dua negara kepada 

khalayak di negara Indonesia dan Malaysia (Zakiah, 2012; Latif, Ahmad & Mustaffa, 

2015). 

Liputan berita yang melibatkan Indonesia-Malaysia seperti ini sering 

mencetuskan reaksi masyarakat Indonesia dan mampu meretakkan hubungan 

antarabangsa kedua negara (Zakiah, 2012). Sebelum wujudnya internet dan media 

sosial, reaksi masyarakat Indonesia biasanya dalam bentuk pergerakan kumpulan 

masyarakat mengadakan tunjuk perasaan di hadapan Kedutaan Besar Malaysia. 

Reaksi masyarakat adalah berbentuk sehala. Tetapi dalam era internet dan media 

sosial, reaksi marah masyarakat berlaku dalam dua hala  dan mudah bagi kedua 

pihak melemparkan ejekan sebagai bentuk ungkapan kemarahan antara satu sama 

lain (Irwansyah, 2017; Suhardjono, 2012; Sasangka, 2005). Sifat interaktif internet 

dan media sosial menyebabkan konflik berlaku pada tahap yang sangat peribadi 

daripada satu individu ke individu yang lain (Dominick, 2011).  Interaksi ini 

mencetuskan lebih banyak perbalahan berbanding perdamaian antara kedua pihak 

(Anugrah & Rudiany, 2020; Maksum, 2016; Madu, 2008).    

Kajian lepas di Indonesia dan Malaysia membuktikan bahawa media massa 

menjadi punca utama perbalahan antara rakyat Indonesia dan Malaysia (Bharata & 

Nik Hasan, 2017; Adnan & Dunan, 2016; Syas, 2015; Latif, Ahmad & Mustaffa, 

2015, Priyowidodo & Indrayani, 2014, Zakiah, 2012).  Hal ini kerana media massa 

menjadi mediator kepada pertelagahan tersebut. Masyarakat masih bergantung pada 

laporan media massa untuk mendapatkan maklumat tentang hubungan Indonesia-

Malaysia. Walaupun mereka mempunyai banyak pilihan saluran komunikasi untuk 

mendapatkan maklumat ini tetapi media massa masih menjadi pilihan, terutama 

kepada  rakyat Indonesia, untuk mengetahui lebih lanjut mengenai hubungan 

Indonesia-Malaysia (Selo, Ahmad, Mahbob & Salman, 2015).  Meskipun terdapat 

beberapa kajian berkaitan media dan hubungan Indonesia-Malaysia telah dilakukan, 

kajian terhadap proses konstruksi dan makna berita terhadap beberapa isu utama 

konflik kedua negara masih belum dijalankan secara menyeluruh.  Kajian lalu juga 

hanya menumpukan kepada satu isu sahaja berbanding dengan kajian ini yang 

mengambilkira beberapa isu untuk dianalisis.  Justeru, kajian ini merapatkan jurang 

kajian dengan menjalankan analisis konstruksi berita mengenai Malaysia dalam 

media Indonesia menggunakan pendekatan visual sosial semiotik, iaitu pendekatan 

yang kurang mendapat perhatian penyelidik lalu dalam menganalisis proses 

konstruksi berita berkaitan hubungan antara kedua negara.    

Dalam proses konstruksi berita mengenai isu Indonesia-Malaysia, wartawan 

bergantung kepada sumber untuk menerangkan realiti yang tidak dialaminya. 

Wartawan dan institusi media juga menggunakan sebilangan tanda bahasa dalam 

proses pengeluaran berita. Misalnya tanda bahasa berupa sumber. Interpretasi yang 

dilakukan oleh wartawan melalui tanda makna mengenai gambaran masalah 

hubungan Indonesia-Malaysia sebenar yang ingin dipaparkan kepada masyarakat, 

boleh meleset atau tidak keseluruhannya benar. Manakala budaya bilik berita pula 

membolehkan wartawan dan institusi media menulis semula berita untuk 

menyesuaikan dengan keadaan, polisi akhbar dan kehendak audiens. Justeru, makna 

berita mungkin tidak mencapai maksud sebenar kejadian dan kebenaran.   

Situasi di atas dapat dibincangkan dengan terperinci dalam teori konstruksi 

sosial realiti oleh Berger dan Luckmann (1966) yang kemudian dikembangkan oleh 

Tuchman (2002), Schudson (1991), dan Dennis dan Merrill (1984) yang mana 

mereka menekankan bahawa wartawan dan institusi media menggunakan sebilangan 

tanda bahasa dalam proses pengeluaran berita. Proses ini berlaku sepanjang 

pembinaan berita. Shoemaker dan Reese (2013) dan McQuail (2010) pula menambah 

bahawa wartawan bukan satu-satunya pelakon dalam proses pengeluaran berita. 

Pengeluaran berita melibatkan proses yang kompleks. Banyak faktor yang 

mempengaruhi proses pengeluaran berita, termasuk rutin media, institusi media, 

faktor di luar institusi media. Proses penghasilan berita dilakukan dengan 

menggunakan tanda bahasa yang sesuai dari setiap agensi media dan audiens sasaran.  

Justeru, analisis proses konstruksi ini dapat memberi kefahaman sama ada media 

Indonesia bertindak memberi pemahaman atau percanggahan maklumat mengenai 

isu Indonesia-Malaysia dalam pelaporannya.     

Media yang bertindak menyediakan maklumat yang seimbang kepada 

khalayaknya dalam situasi konflik mampu mengamankan keadaan (Cifcioglu, 2017).  

Menurut Ciftcioglu (2017) adalah penting mengawasi media ketika berada dalam 

keadaan konflik kerana media massa bukan pencipta konflik, tetapi media massa 

mampu mengubah pertikaian kecil menjadi konflik besar.  Dalam perspektif 

kewartawanan keamanan (peace journalism), beliau menekankan bahawa media 

massa mempunyai peranan penting dalam mengurangkan konflik melalui 

pelaporannya, bukan menimbulkan lagi permasalahan. Konflik boleh wujud atau 

meningkat dalam kalangan khalayak kerana mereka bergantung dan cenderung 

mempercayai pelaporan media massa dalam mendapatkan maklumat mengenai 

konflik.   

Galtung dan Fisher (2013) dan Arno dan Dissnayake (1989) juga menyatakan 

pendapat yang sama.  Media massa mempunyai dua peranan dalam situasi konflik, 

pertama memburukkan situasi konflik dan menjadikan konflik lebih besar. Kedua, 

media massa secara beretika berperanan mengawal konflik dengan memberikan jalan 

penyelesaian untuk mengurangkan konflik.  Justeru, kajian ini akan menganalisis 

peranan media melalui makna dan tanda baca yang dihasilkan oleh media massa 

Indonesia terhadap Malaysia untuk memahami pilihan peranan media massa 

Indonesia dalam isu hubungan antara kedua-dua negara. Media massa Indonesia 

boleh memilih untuk mengawal konflik atau menyebabkan konflik lebih meningkat.  

Pengalaman sejarah menunjukkan bahawa apabila media massa gagal 

menempatkan diri sebagai orang tengah dalam peristiwa konflik, keadaan akan 

menjadi lebih teruk dan boleh mencetuskan konflik fizikal dalam bentuk perang. 

Konflik agama di Ambon (Indonesia) pada tahun 1999-2002 (Eriyanto, 2003) dan 

konflik suku di Rwanda (Afrika Tengah) pada tahun 1994 (Linda Kirsche dalam 

Ginanjar, 2005), telah membuktikan kegagalan media untuk mengurangkan potensi 

konflik.  

Beberapa kajian terdahulu dalam konteks Indonesia-Malaysia juga 

menunjukkan bahawa media massa mempunyai kedudukan yang penting dalam 

konflik. Media massa dapat mencetuskan konflik yang lebih besar antara kedua-dua 

negara jika laporan itu bersifat sensasi dan provokatif. Sebaliknya, jika laporan 

konflik dilakukan dengan hati-hati, seimbang di kedua-dua belah pihak, dan tidak 

berorientasikan menang-kalah, potensi konflik antara Indonesia-Malaysia dapat 

dilenyapkan (Maksum & Bustami, 2014; Latief & Lee, 2007; Sasangka, 2005).   

1.3 Persoalan Kajian 

1.3.1 Bagaimanakah tanda-tanda Bahasa digunakan oleh media massa 

Indonesia untuk melaporkan masalah hubungan Indonesia-Malaysia? 

1.3.2  Bagaimanakah makna berita dibina mengenai masalah hubungan 

Indonesia-Malaysia di media massa Indonesia? 

1.3.3  Bagaimanakah proses pengeluaran berita mengenai masalah 

hubungan Indonesia-Malaysia dilakukan oleh media massa Indonesia? 

1.4 Objektif Kajian 

1.4.1 Untuk menganalisis tanda-tanda bahasa yang digunakan oleh media 

massa Indonesia dalam melaporkan masalah hubungan Indonesia-

Malaysia. 

1.4.2 Untuk menganalisis makna dalam berita mengenai masalah hubungan 

Indonesia-Malaysia dalam media massa Indonesia. 

1.4.3 Untuk menilai proses pengeluaran berita mengenai masalah hubungan 

Indonesia-Malaysia dalam media massa Indonesia. 

1.5 Kepentingan Penyelidikan  

Penyelidikan ini merapatkan jurang kajian mengenai media, konflik dan 

hubungan antara Indonesia dan Malaysia dari segi fokus kajian, isu yang dikaji, 

metodologi dan teori.  Hal ini dapat memperkayakan penyelidikan komunikasi 

dengan memberikan perspektif dan rangka penyelesaian yang berbeza mengenai 

konflik Indonesia-Malaysia.  Pertama, fokus penyelidikan lalu tertumpu kepada 

perkembangan sejarah hubungan antara kedua-dua negara. Contoh penyelidikan 

sejarah antara Indonesia dan Malaysia sebagai negara sekutu (Liow, 2003; Holst, 

2007; Yaakub, 2009; Wardhani, 2009; Kremer, 2011), naik-turun hubungan antara 

kedua negara dari semasa ke semasa (Suhaini & Karim, 2016; Wardhani, 2009; Mat 

Yazid, 2013). Kajian lain mengenai hubungan Indonesia-Malaysia kebanyakan 

ditujukan pada isu politik dan budaya (Hara, Omar & Razak, 2013; Dwijayanto, 

2014; Maksum & Bustami, 2014; Druce & Baikoeni, 2016; Anom, Peng Kee, & 

Mohd  Zawawi, 2014).  Manakala, kajian pembingkaian media massa dalam 

pelaporan isu Indonesia-Malaysia mengenai isu persempadanan di dua akhbar harian 

nasional Indonesia dilakukan oleh Nur Wijayani, Kurniasari dan Handaka (2012). 

Kajian lain dengan kaedah perbincangan kumpulan fokus untuk meneroka persepsi 

audiens akhbar Indonesia mengenai Malaysia dilakukan oleh Selo, Ahmad, Mahbob, 

dan Salman (2015). Sementara penelitian Latif, Ahmad, dan Mustaffa (2016) pula 

menggunakan kaedah tinjauan untuk mengetahui tahap objektiviti berita dan kesan 

berita mengenai Malaysia terhadap persepsi pembaca surat khabar tempatan di 

Sulawesi Selatan (Indonesia). Corak kajian lalu ini dibincangkan dalam Bab 2 

Sorotan Literatur.   

Kedua, kajian ini secara ekstensif menganalisis lima isu yang telah 

mencetuskan konflik antara Indonesia dengan Malaysia, iaitu masalah 

persempadanan, budaya, pekerja migran Indonesia dan jerebu dalam satu tempoh 10 

tahun.   Manakala kajian lalu lebih menumpukan kepada satu isu sahaja dalam 

tempoh masa yang singkat.  Dalam hal ini, satu trend pembinaan makna mengenai 

Malaysia dan tingkah laku media yang dibuat oleh media massa Indonesia dapat 

dikenalpasti. 

Ketiga, kajian ini juga mengambil pendekatan berbeza dalam kaedah 

penyelidikan dengan menggunakan semiotik sosial visual berbanding dengan kajian 

lalu yang kebanyakannya menggunakan analisis kandungan kuantitatif dan analisis 

pembingkaian sebagai kaedah penyelidikan.  Antaranya Adnan dan Dunan (2016), 

Parahita (2013), dan Priyowidodo dan Indrayani (2014).  

 Semiotik sosial visual adalah kaedah yang berasal dari konsep semiotik 

sosial yang diperkenalkan oleh Michael Halliday (1989) seorang ahli bahasa.  

Penggunaan kaedah penyelidikan ini semakin mendapat perhatian sarjana 

komunikasi terutama dalam memahami artifak media (Kress & Leeuwen, 2006; 

Hodge & Kress, 1988).  Sungguhpun begitu, pendekatan ini belum lagi digunakan 

dalam kajian lalu mengenai konflik Indonesia-Malaysia.  Dalam kajian ini, kaedah 

semiotik digunakan untuk mengenal pasti tanda bahasa dan mengetahui makna tanda 

bahasa dalam mesej komunikasi. Sementara pendekatan semiotik sosial visual pula 

digunakan dalam analisis temu bual untuk memahami sebab responden 

menggunakan tanda dan penanda bahasa tertentu dalam teks komunikasi (Kress & 

Leeuwen, 2006; Hodge & Kress, 1988) bagi membina makna mengenai isu 

Indonesia-Malaysia.  Perbandingan atau trangulasi data antara kedua-dua metod 

dapat dilakukan untuk mengukuhkan dapatan dan sekaligus memberi satu bentuk 

maklumat baru dalam kajian hubungan Indonesia-Malaysia dalam konteks media dan 

komunikasi.   

Keempat, kajian ini merapatkan jurang penyelidikan tentang isu kedua negara 

dengan mengabungkan teori konstruksi sosial realiti dan teori budaya bilik berita 

untuk memahami proses konstruksi berita mengenai Malaysia oleh media massa 

Indonesia.  Dalam kajian lalu mengenai isu Indonesia-Malaysia, kebanyakan 

pengkaji menggunakan teori pembingkaian dan penentu agenda sebagai panduan 

kajian mereka.   Kajian ini bagaimana pun mengambil langkah berbeza untuk 

memahami realiti proses pembinaan makna isu Indonesia-Malaysia yang mewakili 

faktor dalaman dan faktor luaran dari segi budaya bilik berita.  Hal ini kerana realiti 

sosial bukanlah realiti yang berlaku sebagaimana adanya, tapi ia sebenarnya adalah 

bentuk pembinaan manusia. Pembinaan ini akan menentukan bagaimana realiti 

ditafsirkan. Oleh itu, teori ini percaya bahawa setiap orang akan menafsirkan realiti 

sosial dengan cara yang berbeza dan dipengaruhi oleh pelbagai faktor (Berger & 

Luckmann, 1966; Berkowitz & Liu, 2017; Nisic & Plavsic, 2014).  Jadi teks berita 

mengenai isu Indonesia-Malaysia sebenarnya adalah pembinaan wartawan dan 

institusi media. Pembinaan ini menentukan bagaimana suatu peristiwa ditafsirkan 

melalui teks berita dan suatu peristiwa akan ditafsirkan secara berbeza oleh wartawan 

dan institusi media yang berbeza.  Hal ini memberikan makna yang lebih mendalam 

dan jelas dalam peristiwa konflik Indonesia-Malaysia, berbanding teori yang lain 

yang digunakan dalam kajian lalu.  Sementelah kajian ini membandingkan empat 

media massa Indonesia sebagai objek kajian iaitu Metro TV, Televisi Republik 

Indonesia (TVRI), AntaraNews.Com dan Kompas.Com.  Keempat media massa ini 

mempunyai ciri yang berbeza. Sekiranya kita merujuk kepada teori yang digunakan, 

iaitu teori konstruksi sosial realiti dan teori budaya di ruang berita, maka keempat-

empat media ini mempunyai cara pelaporan yang berbeza mengenai isu-isu dalam 

hubungan Indonesia-Malaysia. Setiap media mempunyai ciri yang berbeza untuk 

menggunakan tanda bahasa dalam proses pengeluaran berita. Justeru, hasil dapatan 

kajian boleh dikatakan lebih komprehensif berbanding kajian terdahulu.   

1.6 Skop Penyelidikan 

Penyelidikan ini dilakukan untuk berita-berita yang melaporkan hubungan 

antara Indonesia dengan Malaysia di media massa televisyen (Metro TV dan Televisi 

Republik Indonesia atau TVRI) dan portal berita dalam talian di Indonesia 

(AntaraNews.Com dan Kompas.Com). Berita yang dipilih dalam kajian ini adalah 

berita tentang Malaysia yang berhubungkait dengan Indonesia. Terdapat empat topik 

berita utama yang akan dikaji iaitu berita tentang isu-isu sempadan negara, isu-isu 

budaya, masalah pekerja Indonesia di Malaysia dan masalah jerebu akibat kebakaran 

hutan dan tanah di Indonesia yang memberikan kesan kepada Malaysia antara 2008-

2018. Penyelidikan hanya tertumpu pada berita. Pendapat atau surat komen peribadi, 

temubual redaksi, temubual atau talkshow, dan artikel pendapat tidak termasuk 

dalam skop penyelidikan. 

Kajian ini bertujuan mendapatkan data tentang tanda bahasa dan makna berita 

tentang Malaysia di media massa Indonesia, terutamanya berita dari portal berita dan 

televisyen. Kajian juga bertujuan mengetahui tanda bahasa dan makna berita ini 

dilakukan menggunakan semiotik sosial visual. Di samping itu, kajian ini juga 

bertujuan mengetahui proses pengeluaran berita di setiap institusi media. Temubual 

bersemuka kepada wartawan dan penyunting berita dilakukan untuk mengetahui 

proses pengeluaran berita dilakukan. 

1.7 Konseptualisasi  

1.7.1 Tanda bahasa adalah unit asas bahasa yang mempunyai dua 

bahagian yang tidak dapat dipisahkan, iaitu penanda (signifier) dan yang ditandai 

(signified). Dalam bidang linguistik, kata, ayat, perenggan boleh menjadi tanda 

(Chandler, 2007). Dalam konteks berita, perkataan, ayat dan perenggan, teknik 

membingkai dan sudut kamera, ilustrasi muzik dan bunyi asli, penceritaan adalah 

contoh tanda bahasa. Noth (1990) menyatakan bahawa fungsi tanda dalam semiotik 

adalah membangkitkan makna tertentu. 

1.7.2 Makna berita. Makna dalam linguistik adalah makna yang diberikan 

kepada bentuk linguistik (Setiawan, 2021). Jadi makna berita adalah makna yang 

diberikan kepada sesuatu berita. Seseorang mencipta makna berita melalui tanda 

bahasa dalam sesuatu berita. Dalam konteks penyelidikan ini pengkaji bermaksud 

memahami bagaimana wartawan dan editor memberikan makna kepada berita 

tentang hubungan Indonesia-Malaysia 

1.7.3 Penghasilan atau pengeluaran berita adalah proses mencipta berita 

yang merangkumi mengumpulkan maklumat berita (news gathering), menulis berita 

(news writing) dan menerbitkan berita (news publishing) (Gillespie, 2017; Itule & 

Anderson, 2006). Dalam konteks penyelidikan ini, penghasilan atau pengeluaran 

berita adalah proses membuat berita menggunakan tanda-tanda bahasa.  

1.7.4 Hubungan Indonesia-Malaysia bermaksud hubungan antara dua 

negara jiran di rantau Asia Tenggara yang mempunyai banyak persamaan tetapi juga 

banyak masalah (Ghani & Paidi, 2013; Mat Yazid, 2013; Ongge 2015). Masalah 

hubungan Indonesia-Malaysia yang menjadi objek kajian ini adalah masalah 

sempadan Indonesia-Malaysia, masalah budaya, masalah pekerja migran Indonesia 

di Malaysia, dan masalah jerebu akibat kebakaran hutan dan tanah di Indonesia dan 

memberikan kesan kepada Malaysia.    

1.7.5 Semiotik Sosial Visual bermaksud kaedah penyelidikan yang 

digunakan untuk menganalisis tanda dan makna dalam teks komunikasi yang 

melibatkan unsur verbal dan bukan verbal serta bertujuan memahami bagaimana 

tanda-tanda ini digunakan oleh penggunanya. Pengguna tanda dalam kajian ini ialah 

wartawan dan institusi media massa. Semiotik sosial visual adalah kaedah yang 

bertunjangkan semiotik sosial MAK Halliday (1988) dan dikembangkan oleh Teun 

van (2005), Robert dan Gunther (1989) dan diterapkan oleh Claire (2003), Scott 

(2009), Rick Iedema (2011) dan Johannes (2010). 

1.8 Operasionalisasi 

1.8.1 Tanda bahasa diukur melalui analisis kandungan kualitatif 

menggunakan semiotik sosial-visual pada teks berita, dengan menganalisis 

perkataan, frasa dan ayat, sumber berita, pembingkaian imej atau foto berita dan 

sudut kamera, ikon, indeks dan simbol pada imej atau foto berita, jalan cerita 

(storyline), dan suara semula jadi serta ilustrasi muzik. 

1.8.2 Makna berita diukur dengan analisis kandungan kualitatif 

menggunakan semiotik sosial visual dengan memperhatikan semua tanda bahasa 

yang terdapat dalam teks berita yang sedang dikaji. 

1.8.3 Penghasilan atau pengeluaran berita diukur melalui temu bual 

dengan wartawan dan editor dari setiap media yang dikaji. Wartawan dan editor yang 

ditemu bual adalah wartawan dan editor yang terlibat dalam proses menghasilkan 

berita mengenai isu-isu hubungan Indonesia-Malaysia. Temu bual dilakukan 

berdasarkan garis panduan temubual. 

1.8.4 Hubungan antara Indonesia dan Malaysia diukur dengan 

menganalisis teks berita yang merangkumi masalah Indonesia-Malaysia dari empat 

media yang dikaji, iaitu Metro TV, TVRI, AntaraNews.Com, dan Kompas.Com. 

Masalah ini adalah masalah persempadanan, budaya, pekerja migran Indonesia di 

Malaysia dan jerebu 

1.8.5 Semiotik Visual Sosial digunakan sebagai pengukur dengan 

membaca tanda bahasa dalam teks berita menggunakan borang pengekodan. Tanda 

bahasa yang disahkan oleh borang pengekodan ini adalah proses (tema), peserta 

(sumber berita), keadaan (perkataan, frasa dan ayat), teknik membingkai dan sudut 

kamera, ikon / indeks / simbol, jalan cerita, dan suara. 

BAB 2 

SOROTAN LITERATUR 

2.1 Pengenalan 

Bab ini membincangkan kajian lalu berkaitan dengan topik penyelidikan. Ia 

di bahagikan kepada empat perbincangan iaitu (1). Hubungan Indonesia-Malaysia, 

yang menceritakan tentang sejarah perkembangan hubungan Indonesia-Malaysia dan 

masalah-masalah yang timbul antara kedua-dua negara dalam perjalanan sejarah ini; 

(2). Tinjauan media mengenai hubungan antara kedua-dua negara, yang menjelaskan 

bagaimana kajian-kajian lepas mengenai media massa yang melaporkan masalah 

dalam hubungan Indonesia-Malaysia; (3). Kewartawanan Keamanan sebagai asas 

atau etika untuk pelaporan peristiwa masalah hubungan Indonesia-Malaysia dalam 

proses pengeluaran berita; (4). Apa dan bagaimana semiotik sosial visual digunakan 

dalam penyelidikan ini; termasuk perbincangan mengenai (5) Kerangka teori dan 

perbincangan paradigma interpretif/konstruktivism yang digunakan dalam kajian ini. 

Teori yang digunakan adalah teori Konstruksi Sosial Realiti dari Peter dan Thomas 

(1966) yang kemudian diadaptasi oleh Gaye Tuchman (2002), Michael Schudson 

(1991), serta Melvin DeFleur dan Sandra Ball-Rokeach (1989) dan teori amalan 

kewartawanan di ruang berita atau teori Budaya Bilik Berita oleh Pamela J. 

Shoemaker dan Stephen D. Reese (2013) dan Denis McQuail (2010).   

2.2 Hubungan Indonesia-Malaysia 

Kajian lalu mengenai hubungan antara Indonesia dan Malaysia telah 

cenderung bertemakan sejarah hubungan antara keduanyga. Sejarah perkembangan 

ini merangkumi hal masa lampau hingga kedatangan era penjajahan dan 

imperialisme Eropah di rantau Asia Tenggara. Dapatan kajian lalu menunjukkan 

masyarakat di Asia Tenggara pada masa ini sebenarnya hidup bersama dalam 

keadaan harmoni dan aman kerana jarak geografi yang berdekatan (Yaakub, 2009; 

Kremer, 2011). Hubungan ini malah masih terjalin dengan baik sehingga zaman 

penjajahan dan imperialisme dan masa-masa kemerdekaan kedua-dua negara pada 

abad 19 (Liow, 2003; Holst, 2007; Wardhani, 2009; Nur, 2018). 

Penyelidikan lalu juga menjelaskan bahawa Indonesia dan Malaysia 

mempunyai banyak persamaan yang sangat dekat dan unik berbanding dengan 

negara-negara Asia Tenggara lain seperti Thailand, Singapura dan Filipina. Fakta 

sejarah juga menunjukkan bahawa terdapat hubungan yang harmoni antara orang 

atau kumpulan masyarakat yang tinggal di Semenanjung Tanah Melayu dan 

sekitarnya, seperti pulau-pulau Sumatera, Jawa dan Kalimantan, sejak ribuan tahun. 

Hubungan harmoni ini terbentuk kerana kedekatan etnik dan bangsa, budaya, bahasa 

dan agama. Sebilangan pakar mengatakan bahawa persamaan ini menyebabkan 

Indonesia-Malaysia mendapat julukan sebagai negara bersekutu atau bangsa 

serumpun (allied nations) bahkan seperti abang-adik (Yakuub, 2009; Kremer, 2011) . 

Nur (2018) menjelaskan bahawa hubungan yang harmoni ini juga disokong 

kerana jarak geografi yang mana Semenanjung Tanah Melayu bersebelahan dengan 

pulau-pulau Sumatera, Jawa dan Kalimantan. Kawasan ini merupakan kawasan yang 

dinamik kerana kegiatan ekonomi dalam bentuk jalan perdagangan sejak abad 12. 

Hubungan harmoni ini juga diperkukuhkan oleh hubungan emosi yang disebabkan 

oleh penjajahan dan imperialisme negara-negara Eropah di rantau ini pada abad 15. 

Frederick Holst (2007) mencatat dalam sejarah Dis-Connected History : Indonesia-

Malaysia Relationship bahawa perjanjian Anglo Dutch antara Belanda dan British 

pada tahun 1824, dengan jelas memisahkan wilayah yang kemudiannya menjadi 

Indonesia dan Malaysia. British mengawal rantau yang akan menjadi Malaysia pada 

masa berikutnya, sementara Belanda menguasai rantau yang akan menjadi Indonesia.  

Konsep serumpun yang dikembangkan pada era pra-kemerdekaan Indonesia-

Malaysia banyak digunakan untuk menjalankan gerakan anti-kolonialisme dan 

imperialisme. Konsep ini sekaligus mengukuhkan rasa perpaduan di antara kumpulan 

nasionalis di Semenanjung Tanah Melayu dan kepulauan (Sumatera, Jawa dan 

Kalimantan). Sebilangan pemimpin gerakan pemuda bahkan memikir dan 

mengembangkan idea penyatuan antara Tanah Melayu dan Indonesia di sebuah 

negara yang disebut Indonesia Raya dan/atau Melayu Raya. Indonesia Raya dan/atau 

Melayu Raya adalah idea untuk menubuhkan negara yang merdeka berdasarkan jarak 

faktor geografi, etnik, budaya, agama dan bahasa. Wilayah negara secara geografi 

merangkumi pulau Sumatera, Semenanjung Tanah Melayu, Jawa dan Kalimantan 

(Liow, 2003 ; Holst, 2007 ; Wardhani, 2009) .  

Fakta sejarah yang berlaku ribuan tahun yang lalu sehingga kemerdekaan 

kedua-dua negara pada abad 19 membawa kedua-dua negara yang kemudiannya 

menjadi Indonesia-Malaysia di rantau Asia Tenggara hidup dalam suasana yang 

harmoni. Kedekatan geografi dan kedekatan emosi telah menjadikan Indonesia-

Malaysia dapat hidup dalam keadaan harmoni bahkan bertindak untuk saling 

menyokong.  

Dua bangsa serumpun yang tinggal di rantau ini sempat ingin menjadi sebuah 

negara yang merdeka. Namun, peristiwa penyerahan Jepun, kembalinya British ke 

Tanah Melayu, dan kemerdekaan sepihak dari Indonesia pada 17 Ogos 1945 

menggagalkan rancangan ini. Masyarakat Melayu di Semenanjung Tanah Melayu 

akhirnya meneruskan perjuangan kemerdekaan. Malaysia hanya mengisytiharkan 

kemerdekaan pada 31 Ogos 1957.  

Kajian lalu mengenai hubungan Indonesia-Malaysia juga tertumpu kepada 

pasang surut hubungan kedua-dua negara khususnya pada zaman pasca kemerdekaan 

antara Indonesia dan Malaysia iaitu pada tahun 1960-an. Hubungan Indonesia dan 

Malaysia agak tegang pada tahun 1960-an kemudian memasuki zaman keemasan 

pada tahun 1980-2000. Pada masa ini kedua-dua negara banyak menjalankan 

kerjasama dalam pelbagai bidang khususnya politik dan ekonomi.  

Dengan lebih terperinci lagi, dapatan kajian lalu menghujahkan hubungan 

Indonesia-Malaysia seperti berikut.  Hubungan Indonesia-Malaysia memasuki fasa 

surut pada tahun 1963 kerana Presiden Soekarno dari Indonesia menolak 

pembentukan sebuah negara Persekutuan Malaysia yang terdiri dari Semenanjung 

Tanah Melayu, Singapura, Sabah dan Sarawak. Presiden Soekarno berpendapat 

bahawa pembentukan negara Persekutuan Malaysia adalah bentuk kolonialisme baru 

dan imperialisme baru (neo-kolonialisme dan neo-imperialisme) di rantau Asia 

Tenggara yang dimulakan oleh British (Ongge, 2015).  

Kedekatan Indonesia dengan negara-negara komunis seperti China dan 

Kesatuan Soviet pada masa itu menjadikan hubungan antara kedua-dua negara 

bertambah buruk. Presiden Soekarno mempromosikan Gerakan Ganyang Malaysia 

(The Crush of Malaysia) bagi menggerakkan masyarakat untuk membentuk pasukan 

sukarelawan melalui perkhidmatan ketenteraan untuk memerangi Malaysia (Mat 

Yazid, 2013; Suhaini & Karim, 2016) . 

Suhaini dan Karim (2016) menyatakan bahawa kemerosotan hubungan 

Indonesia-Malaysia pada tahun 1963 telah menyebabkan konflik fizikal antara 

kedua-dua negara. Konflik fizikal ini berbentuk perang antara tentera Indonesia dan 

tentera Malaysia yang mendapat sokongan dari British, Australia dan New Zealand. 

Konflik berlaku di  sekitar sempadan antara kedua-dua negara di Kalimantan. 

Sepanjang konfrontasi antara kedua negara, Malaysia terus berusaha mendekati 

Indonesia dengan melakukan beberapa rundingan. Rundingan tersebut adalah 

Rundingan Bangkok dan Rundingan Tokyo yang berlangsung pada tahun 1964. 

Namun, kedua-dua rundingan ini gagal membawa penyelesaian damai bagi 

hubungan kedua-dua negara. 

Perubahan politik di Indonesia pada tahun 1965 dan peralihan kuasa dari 

Presiden Soekarno kepada Presiden Soeharto di Indonesia membantu mengakhiri 

hubungan buruk antara Indonesia dan Malaysia. Model kepemimpinan Presiden 

Soeharto, yang sangat berbeza dengan Presiden Soekarno, memberi kesan positif 

terhadap hubungan antara kedua-dua negara. Indonesia-Malaysia mula memasuki 

masa harmoni. Indonesia-Malaysia juga mempelopori penubuhan Association of 

South-East Asia Nations bersama dengan negara-negara Thailand, Singapura, dan 

Filipina (Mat Yazid, 2013).  

Ongge (2015) dan Wardhani (2009) menyatakan bahawa hubungan 

Indonesia-Malaysia memasuki zaman keemasan dalam dua dekad iaitu 1980-2000. 

Perdana Menteri Malaysia pada masa itu, Mahathir Mohammad dan Presiden 

Soeharto dari Indonesia sering berkomunikasi untuk menjalin hubungan yang lebih 

baik antara kedua-dua negara. Indonesia-Malaysia juga banyak terlibat dalam 

kerjasama ekonomi dan politik.  

Namun, pada tahun 2000-an dapatan kajian lalu merumuskan bahawa 

hubungan Indonesia-Malaysia mengalami zaman pasang surut. Selepas berada di 

zaman keemasan pada tahun 1980-2000, hubungan antara kedua-dua negara 

mengalami beberapa masalah. Bermula dari isu sempadan dan pertikaian wilayah 

dan masalah pekerja asing Indonesia di Malaysia, masalah kedua-dua negara 

berterusan sehingga masalah budaya. Kewujudan masalah antara Indonesia-Malaysia 

telah mencetuskan kekecewaan dan kemarahan rakyat kedua-dua negara. Selain itu, 

beberapa kajian lain turut membincangkan tentang usaha yang dilakukan oleh kedua-

dua negara untuk mengurangkan potensi konflik yang boleh timbul berkaitan 

masalah hubungan Indonesia-Malaysia seperti di bawah. 

Kajian lalu membincangkan antara isu yang membawa kepada pertelagahan 

antara Indonesia dengan Malaysia pada awal tahun 2000-an adalah seperti kes 

Sipadan-Ligitan pada tahun 2002, Blok Ambalat pada tahun 2005, dan kes pekerja 

migran Indonesia Nirmala Bonatt pada tahun 2005 (Clark, 2014; Yaakub, 2009; 

Wardhani, 2009). Khusus untuk kes Pulau Sipadan dan Pulau Ligitan, Singh (2020), 

Druce dan Baikoeni (2016), dan Colson (2003) menyatakan bahawa kes tersebut 

diselesaikan melalui Mahkamah Keadilan Antarabangsa yang memutuskan bahawa 

Malaysia adalah pemilik sah kedua-dua pulau ini. 

Penyelidikan Madu et al. (2016) dan Wan Hassan et al. (2017) juga 

menyatakan bahawa Indonesia dan Malaysia (bersama dengan Filipina) berusaha 

melakukan kerjasama pada waktu ini yang merangkumi perdagangan dan memerangi 

keganasan (terorisme). Di samping itu, penyelesaian beberapa masalah yang 

mengganggu hubungan antara kedua negara, seperti masalah persempadanan dan 

masalah pekerja migran Indonesia di Malaysia, juga cuba diselesaikan dalam tempoh 

ini. 




